
91

Ma gh’è de pezo ancon: tanta caligine

I êuggi a l’offuschiâ da moltitudine,

E n’imbroggiâ e idee tale vertigine,

Che a-ô colmo a se crediä da beatitudine

(Scordandose e so glorie e a prima origine),

Aççettando da un re con gratitudine

Un pö de libertæ solo poscibile

Con tasce inique e polizia terribile.


92

E quello ch’ô l’è forse ancon ciù strano

Veddo a mæxima tanto inconseguente,

Che soddisfæta d’un ambiguo e vano

Statuto e d’uña libertæ apparente,

A l'odia ô nomme de reppubblicano

Comme quello de matto e impertinente!

Tanta ingiustizia, tanta corruzion

Genera uña servile educazion!


93

Ma intanto i franchi e sccetti liberali,

Che a Liguria aggregâ a uña monarchia

Tegnûa d’êuggio da-i aquile imperiali

No vêuan, nè scciava da diplomazia,

Ma unia a l’Italia ne-i so naturali

Confin tutta in un solo stato unia,

Stato, se non reppubblica, potente

Comme i primmi d’Europa e indipendente:


94

E quelli liberali franchi e sccetti,

Che han chêu, animo e brasso intento e fisso

A uña vea libertæ senza i difetti

D’uña costituzion fæta a postisso,

Son odiæ, son scoxii, son maledetti,

Stimæ degni da forca e de l’abisso,

Comme autoî d’un remescio ch’ô despiasce[sic]

A chi tollera ô giogo in santa paxe.

